
“Олы кеше өчен эш, эшчәнлек нинди урын тотса, бала өчен уен да шундый ук әһәмиятле”- дигән Макаренко. Уенда бала үзен ничек тотса, эштә дә шулай булачак. Шуңа күрә, булачак кеше, иң беренче чиратта, уен вакытында тәрбияләнә. Уенны балалар өчен “тормыш мәктәбе “ дип атау дөрес булыр, минемчә. Уен ярдәмендә балаларда зирәклек, оешканлык, коллективта үзеңне тота белү, җитезлек кебек матур сыйфатлар тәрбияләнә. Уеннарның бала психикасына уңай йогынтысы турында күренекле педагоглар Л.С.Выготский, А.Н.Леонтьев, Д.Б.Эльконин, А.В.Запорожец, А.П.Усов та үз хезмәтләрендә язганнар.
Дидактик уеннар – балаларны уйланырга, эзләнергә, фикер тупларга, берләштерергә, күнекмәләрне, гадәтләрне тормышта кулланырга өйрәтүче һәм тәрбия бирүче көчле чараларның берсе. Дидактик уеннар гадәттә 3 төп төргә бүленәләр 1) предметлар һәм табигый материаллар белән уеннар; 2) өстәл уеннары; 3) сүзле уеннар.
 Предмет белән уеннар вакытында уенчыклар һәм реаль предметлар кулланыла. Уен вакытында бала предметларны чагыштырырга, охшаш һәм аерым якларын ачыкларга өйрәнә; предметларның үзенчәлекләре: төсе, зурлыгы, формасы, сыйфаты белән таныша. Соңыннан уенның эчтәлеге катлауландыра. 
Баланы әйләнә-тирәдәге предметлар белән таныштырганда аның сөйләмен үстерүгә дә әһәмият бирергә кирәк. Предметлар, аларның исемнәре белән таныштыргач, сүзле уеннарда шул исем – атамаларны төрле вариантта куллану отышлы. Андый уеннар бала аңында сүзнең мәгънәви эчтәлеген киңәйтә, төрле сүзтезмәләр төзи белергә өйрәтә.
Мәсәлән, “Нәрсә нинди була?” дигән уенны алыйк. “Нәрсә биек була?” дигән сорауга бала: агач, багана, кеше дип җавап бирә. Шунда ук чагыштыру ясарга да мөмкин. “Кайсы биегрәк- агачмы, әллә кешеме?” - дияргә була. Мондый вакытта бала чагыштыра, гомумиләштерә белергә өйрәнә, “биеклек” сүзенең абстракт мәгънәсен аңлый башлый.
Предмет белән уеннар аерым дидактик бурычларны да хәл итәргә ярдәм итә. 
Табигый материаллар белән уеннар да балаларда кызыксыну, уйныйсы килү теләге уята. Үсемлек орлыклары, яфраклар, чәчәкләр, төрле ташлар – барысы да уеннар оештырганда кулланыла. “Бу кайсы агачтан?”; “Бизәкне төзе”, “Яфракларны зурлыклары буенча урнаштыр” һ.б. уеннарын саф һавада вакытта уйнатырга була.
II төркем – өстәл уеннары - боларга парлы картиналар, лото, домино уеннары керә.
Парлары буенча картиналарны сайлау максатыннан, балаларга башта иң гади биремнәр бирелә, мәсәлән, “Бертөрле шапканы тап”, “Бияләйләрнең парын тап”. Соңыннан бирем катлаулана бара: бала предметларны тышкы күренешләре белән генә түгел, мәгънәсе буенча да аера. Мәсәлән, барлык предметлы рәсемнәр арасыннан “2 курчакны тап”, яисә “2алманы тап” (Бу очракта самолетлар яки алмалар төрле формада, төрле төстә ясалган була). 
Кисәкләрдән картиналар төзү балаларның логик фикерләүләрен үстерүгә булышлык итә. Кечкенә төркемнәрдә картина 2-4 өлешкә, ә уртанчылар, зурлар төркемнәрендә 8-10 өлешкә бүленә. Кечкенә төркемнәргә бер предметтан торган рәсем бирелә, ә зурларга таныш булган сюжетлы рәсемнәр кулланыла. 
Сүзле уеннар тәрбия чарасы буларак отышлы, чөнки алар барышында күмәклек, дуслык, игътибарлылык, ярдәмләшү кебек матур сыйфатлар, шулай ук бала күңелендә туган телне, халкыбызның үткәнен, гореф- гадәт, йолаларын ихтирам итү, үз милләте белән горурлану хисләре тәрбияләнә. Сүзле уеннарның шигырь калыбына салынган булуы балаларда эстетик зәвык тәрбияли, бәйләнешле сөйләм күнекмәләрен үстерергә ярдәм итә. Игътибарлылыкны, түземлелекне, зирәклекне үстерүгә юнәлтелгән уеннар әлеге төркемне тәшкил итә. Болар “Ватык телефон”, “Буяулы”,” Очты-очты”, “Ак карага тимәскә” һ.б. уеннар. 
Дидактик уеннар аша бала күп яңа информация ала. Аз әзерлекле, актив булмаган балалар башта уенны читтән генә күзәтәләр “болельщик” ролендә булалар, әкренләп уенга катнашып китәләр. Әгәр дә уеннарда ярыш элементлары керсә, мәсәлән, “кем күбрәк сүз әйтә”, “кем беренче” уеннарында, аларга йомгак ясаган вакытта аеруча игътибарлы, гадел булырга кирәк. Бу очракта җиңүчене билгеләгәндә фишкалар куллану бик уңайлы. 
Дидактик уеннарның балаларга акыл тәрбиясе,эстетик тәрбия бирүдә роле зур. Балаларның үзара һәм зурлар белән көндәлек тормышта татарча аралашуга чыгу максатын тормышка ашыруда да уен методын куллану иң уңышлы чара дип уйлыйм. 
Телгә өйрәтүдә үземнең төп бурыч итеп балаларда татар телендә аралашу өчен гади күнекмәләр булдыру, телгә мәхәббәт тәрбияләү, кызыксыну уяту кебек сыйфатларны алдым. Балаларның сөйләмен үстерү һәм туган телгә,татар теленә өйрәтү шөгыльләрендә кулланыла торган ысуллардан бармак уеннарын мисалга китерергә мөмкин. Уртанчылар төркемендә “ МИНЕМ ӨЕМ” проекты буенча “Гаилә” темасын өйрәнгәндә “Гаилә” бармак уены ярдәмгә килә. Хәрәкәт активлыгы югарырак булган саен, нәниләрнең сөйләме тизрәк үсеш ала. 
Татар теленә өйрәтүдә мин уеннарның катлаулы булмаганнарын, аларда сүзләрнең күп тапкыр кабатлана торганнарын алам. Сүзле уеннардан “Дустың белән исәнләш”, “Әйе-юк”, “Иптәшеңне уйнарга чакыр”, “Исемеңне җырлап әйт” һ.б. атарга мөмкин. Әлеге уеннардан балаларга бигрәк тә “Мин кемне уйладым?” дигәне ошый. Тәрбияче яки бала тема буенча бер сүзне уйлый, балалар белеп әйтергә тиеш. Бу алым яңа лексиканы сөйләмгә кертеп җибәрүдә бик отышлы дип уйлыйм. Бу уеннар вакытында бала темага караган сүзләр белән хәтерен ныгыта, үзен иркен тотарга өйрәтә. Уен вакытында бала телне өйрәнү бурычын куймый, ул уйный, уен өчен аңа бу сүзләрне белү кирәк. Күп тапкыр ишетеп балада аралашу өчен кирәк булган телнең образы барлыкка килә. 
“УЙНЫЙ – УЙНЫЙ ҮСӘБЕЗ” проекты буенча “Сыйла”, “Мин әйтәм, син күрсәт”. “Яшелчә ю” уен ситуацияләре, “Бар матур бакча”, “Кемгә, нәрсә кирәк?”, “Кәрзиндә нәрсә бар?”,“Карусель” кебек җырлы-биюле уеннар сүз байлыгын арттыруда, сөйләм күнекмәләрен формалаштыруда уңышлы дип саныйм.
Гади сорауларга аңлап җавап бирү, мөрәҗәгать итә белү, көндәлек яшәештә аралашуга чыгуда “Яшелчәләр кибете”, “Ашханә”,“Киемнәр кибете” кебек сюжетлы-рольле уеннарның әһәмияте зур. Әлеге уеннар ярдәмендә проблемалы сөйләм ситуацияләре туа, балада әдәпле итеп кара-каршы сөйләшә белү күнекмәләре тәрбияләнә.
Зурлар төркеме балалары аеруча “Ватык телефон”, “Кибеткә бардык, бүләк алдык”, “Нәрсә юк?”, “ Нәрсә бар?” кебек сүзле уеннарны үз итәләр.
Мәктәпкә әзерлек төркемендә “БЕЗ ИНДЕ ХӘЗЕР ЗУРЛАР – МӘКТӘПКӘ ИЛТӘ ЮЛЛАР” проекты үз эченә бик күп бурычларны ала.
Балаларның көнкүрешкә, табигатькә, җәмгыятькә кагылышлы сүзләр исәбенә сөйләмнәрен баету, сүз һәм сүзтезмәләрне төрле ситуацияләрдә кулланышка кертүне шулай ук уеннарсыз күз алдына китерүе кыен. Бу очракта “Кайтаваз” – “Эхо”, “Хәерле көн”, “Син кем?”,“Җырлап әйт” һ.б. уеннар ярдәмгә килә.
Мөстәкыйль фикер йөртергә, җавап бирергә күнектерү, балада үзенең сөйләме белән кызыксыну һәм сизгерлек уятуда үстерешле уеннар (“Уенчыгың турында сөйлә”,“Сөйләшәбез”һ.б.) һәм үстерешле диалоглар (“Телефоннан сөйләшү”,“Нишлисең?”, “Интервью бирү” һ.б.) аерым урын алып тора. “Әйдәгез, биибез”, “Җырлыйм” җырлы- биюле уеннары, “Әгәр сиңа ошый икән, шулай ит” сүзле-хәрәкәтле уены, “Түбәтәй” татар халык уены,төрле уен ситуацияләре балаларның татар теленә булган кызыксынуларын арттыра, ритмлы хәрәкәтләр яшь тәнне физик яктан чыныктыра. Кыскысы, педагоглар тарафыннан дөрес юнәлеш бирелгәндә, уен, балаларны акыл һәм физик яктан дөрес тәрбияләүгә, бер үк вакытта аларны тормышка әзерләүгә дә ярдәм итә. 
Балаларның уенын оештыруда педагогларга берничә файдалы киңәш :
1. Уенны башка шөгыль белән алыштырырга тырышмагыз.
2. Уенны бала тормышының барлык өлкәләрендә дә кулланыгыз.
3. Бала сезне уенга чакырса, шатланыгыз, димәк ул сезне үз итә һәм сезгә ышана.
4. Бала белән уйнаганда, үзегезнең олы кеше икәнлегегезне онытыгыз.
5. Балага уеннан “мәхрүм итү җәза”сын бирмәгез
6. Уен кагыйдәләрен бозган балага тынычрак карарга тырышыгыз.
7. Уен вакытында рольләрне көчләп такмагыз.
8. Чираттагы эш көненә әзерләнгәндә, һәр яңа уенның балага иң яхшы бүләк икәнен исегездән чыгармагыз! 
Уен – ул бала эшчәнлегенең, тормышының аерылгысыз өлеше. Уеннар кешегә яшәве күңеллерәк булсын өчен кирәк. Әйе, җитез, өлгер, зирәк булып үсүе өчен төрле характердагы уеннар балалар тормышының аерылгысыз юлдашы булырга тиеш. Яшь буын тормышның төрле җайсызлыкларына бирешмәскә, уңышсызлыкларыннан җебеп төшмәскә тиеш дибез. Ә моңа яшьтән үк балаларның төрле уеннар уйнаулары аша ирешергә мөмкин. 
